Konstituzio Auzitegiaren 33/2005 epaia: KATALUNIAKO GENERALITATEAK INGURUMENA KUDEATZEKO ETA IKUSKATZEKO ESKUMENEN INGURUAN ERAGINDAKO GATAZKA POSITIBOA

Generalitateak arau hauen aurka jo du: 
· Abenduaren 28ko 2200/1995 EDa; ED honek industria-kalitaterako eta -segurtasunerako azpiegituraren Erregelamendua jasotzen du. EKaren 149.1.13 artikulua oinarri hartuta eman zen.

· Urtarrilaren 26ko 85/1996 EDa: EKaren 149.1.13 artikulua oinarri hartuta eman zen.

LABURPENA:

· 2200/1995 EDa oinarrizko araua da, eta, interpretatzeko orduan, Generalitateak ingurumenaren arloan dituen betearazpen-eskumenak errespetatuz interpretatu behar da.

· Konstituzio Auzitegiaren ustez, autonomia-erkidegoek ez diote Industria Segurtasuna Koordinatzeko Estatuko Kontseiluari aldez aurreko txosten bat eskatu behar honako kasu hauetan:

a) Autonomia-erkidegoek ingurumenaren arloko sinestamendu-erakunde
 bat izendatu nahi dutenean (15.1 art.).

b) Erakunde horiek izendatzeko oinarri izan ziren baldintzetan aldaketaren bat sartu nahi dutenean (17 a art.).

c) Ingurumen-egiaztatzaileak industria-segurtasunaren arloko jardueretan ari direnean.
· Industria Segurtasunaren Koordinazio Estatuko Kontseiluak ez ditu izendatuko Kataluniako sinestamendu-erakundeetako gobernu- eta ordezkaritza-organoetan herri-administrazioek edukiko dituzten ordezkariak.
· Ingurumenaren arloko sinestamendu-erakundeak izendatzea, erakundeok Estatu osoan jardun edo ez: Erakunde horiek izendatzea autonomia-erkidegoei dagokie, ingurumenaren arloko betearazpen-eskumena denez gero. Horrela bada, konstituzioak ezartzen duen eskumen-antolamenduaren kontrakotzat jotzen ditu 85/1996 EDaren 2. artikulua eta 2. xedapen gehigarria.

Eskumen-banaketa nola egin behar den Europako Erkidegoko araudien esparruan, –edo, zehatzago esateko, Kontseiluaren arauen esparruan: (3. eta 4. OJak)

· KAk behin eta berriro adierazi du, doktrina gisa, (KAE 115/1991, 236/1991, 117/1992, 80/1993) ezen, eskumenen inguruko auziak ebatzi behar direnean –bai eskumen-gatazketan bai konstituziotasun-arazoen prozesuetan–, ezin dela irizpidetzat hartu ea eskumen batek Europako Erkidegoko zuzenbidea betearaztea esan nahi duen edo ez; horrek, berez eta besterik gabe, ez duela erabakitzen eskumen hori egikaritzea zein lurralde-aginteri dagokion, zeren eta ez Konstituzioak ez autonomia-estatutuek ez baitute aurreikusten Europako Erkidegoko zuzenbidea betearazteko berariazko eskumenik. Hori horrela, Europako zuzenbidea betearaztea zein herri-erakunderi dagokion zehaztea, hala araugintzan nola arauen aplikazio soilean, kasuan-kasuan ebatzi beharreko kontua da, eta, horretarako, Konstituzioan eta autonomia-estatutuetan jasotako irizpideak hartuko dira kontuan, gai horiei dagozkien eskumenak Estatuaren eta autonomia-erkidegoen artean banatzeko irizpideak, alegia. (KAE 236/1991, 9. OJ).
· KAren doktrina da, orobat, honako hau: EKaren 93. artikuluak esleitzen dion eginkizuna bete dezan, Gobernuak eskura izan behar ditu hainbat tresna (KAE 252/1988, 2. OJ) ...hots, eskumenak laga zaizkien nazioarteko erakundeek ematen dituzten ebazpenak betetzeko –europar zuzenbide eratorrikoak– behar diren neurriak hartzeko tresnak; eta EKak gobernuari esleitzen dion eginkizun hori oztopatzen bada, Konstituzioaren eta estatutuen aginduak gaizki interpretatuta oztopatzen da, ez bestela. Horregatik da ezinbestekoa, jarraitzen du Konstituzio Auzitegiaren epaiak, agindu horien guztien interpretazio sistematikoa egitea, batez ere eskumenak Estatuaren eta autonomia-erkidegoen artean partekaturik daudenean edo bataren eta bestearen eskumenak gai berari eragiten diotenean; eta, eskumen horien gaineko auziak Konstituzioak eta estatutuek eskumen-banaketari buruz ezarritako arauen arabera ebatzi behar dira, ez bestela (KAE 79/1992, 1. eta 2. OJ); nolanahi ere, Estatuaren eginkizuna izango da Europako Erkidegoko araudia betetzeko orduan irregulartasun eta hutsuneak saihesteko behar diren koordinazio- eta lankidetza-sistemak ezartzea (KAE 148/1998. OJ). 
· ..eta, nahiz eta eskumen-banaketaren antolamendua Estatu barruko zuzenbidearen jarraibideen araberakoa baizik ez den, Europako Erkidegoko araudia baliagarria izango da interpretaziorako, auzia gai jakin batean edo bestean kokatzeko (3. OJ).

· …egokia da Europako Erkidegoko araudia erreferentziatzat hartzea, ezin baita ahaztu eskumenak Estatuaren eta autonomia-erkidegoen artean banatzeko sistemaren interpretazioa ezin dela hutsaren gainean egin (KAE 102/95, 5. OJ). Horregatik, bada, Europako Erkidegoko araudiak erakunde jakin bat nola eratu duen aztertzea baliagarria ez ezik nahitaezkoa ere izango da, baldin eta erakunde horri eskumen-banaketako Estatu barneko eskema behar bezala aplikatuko bazaio, batez ere barruko zuzenbidean ez badago auzia eragiten duen erakundearen edo tekniken aurrekaririk KAE 13/1998. 3.OJ); halaxe gertatzen da, hain zuzen ere, ingurumena kudeatzeko eta ikuskatzeko Europako Erkidegoko sistemarekin. 

“Ingurumenaren” arloko eskumenak nola banatzen diren Estatuaren eta Kataluniako autonomia-erkidegoaren artean (6. OJ).
· Konstituzioak honela banatzen ditu eskumenak ingurumenaren arloan: batetik, EKaren 149.1.23 artikuluak Estatuari esleitzen dio Ingurumena babesteko oinarrizko legegintza…eta  horri kalterik egin gabe, autonomia-erkidegoek ahalmenak izan ditzakete ingurumena babesteko arau gehigarriak ezartzeko. Eta, bestetik, Kataluniako Autonomia Estatutuak autonomia-erkidegoaren esku uzten du ingurumenaren babesaren arloko legegintza garatzea eta betearaztea, eta eskumen hori Estatuaren oinarrizko legeriaren esparruan egikaritu beharko du, legeria horrek ezarritako baldintzak betez. Nolanahi ere, Generalitateak ingurumena babesteko arau gehigarriak ezarri ahal izango ditu.
Oinarrizkoa den horrek zer eginkizun duen ingurumenaren arloan:
· Oinarrizkoa zer den, hori da Estatuak ingurumenaren arloan duen eskumenaren muina; eta, oinarrizko horren eginkizuna da une oro errespetatu behar diren gutxienekoak antolatzea; hala ere, gutxieneko horiek tartea utzi behar dute ingurumenaren arloan eskumenak dituzten autonomia-erkidegoek babes-maila handiagoak ezar ditzaten, Konstituzio Auzitegiaren otsailaren 19ko 170/1989 epaian esan bezala. 
· Eginkizun horretan oinarrizko araudiak betetzen duen eginkizunak ez du esan nahi Estatuak ezin duenik oinarrizko izaera horrekin beste era batera esku hartu, betearazpen-egikinkizunen bitartez, esaterako. Baina salbuespenezko aterabidea izango da hori, eta honako kasu hauetan baizik ezingo da erabili: “dena delako auzian ezin daitekeenean lotura-gunerik ezarri autonomia-erkidego baten edo batzuen alde beren eskumenak erabil ditzaten; edo eskumenaren xede den gaiak autonomia-erkidegoaren lurraldea gainditzen duenean eta gai horren gainean gauzatu beharreko jarduera publikoa ezin zatitu daitekeenean. Eta, jarduera publiko hori ezin zatitu daitekeenean ere, beste bi baldintza hauek bete beharko dira:

lehenik, jarduera hori lankidetza- edo koordinazio-mekanismoen bitartez ere ezin gauzatzea, auzi horretan homogeneotasun-maila jakin bat behar delako, eta, hori dela eta, jarduera hori titular bakarrari –- Estatuari, nahitaez– esleitzea beste konponbiderik ez da ikusten, hain zuzen homogeneotasun hori bermatzeko;


 eta, bigarrenik, goragoko erakunde batera jotzeko beharra izatea, bere osagai txikiagoen arteko kontrako interesak bateratzeko ahalmena duen erakunde batera, alegia. Kasu horietan guztietan, ez da sekula ahaztu behar arriskua dagoela ingurumenari egindako kalteak berehala ezin konponduzkoak bihurtzeko, eta horrek beharrizan-egoeran jar gaitzakeela. Kasu horietan, hortaz, jardun horietarako gaitasuna ematen duen titulua eraldatu egiten da, eta Estatuaren hondar-eskumena hartzen du oinarritzat; aldiz, egoera arruntean, ingurumenaren arloko betearazpen- edo kudeaketa-ahalmenak autonomia-erkidegoei dagozkie, ez Estatuari (KAE 329/1993)
Ingurumen-egiaztatzaileak (4. eta 5. OJ)

· Nor dira? “Ikuskatua izaten ari den enpresaren menpeko izan gabe, 6. artikuluan ezarritako baldintzak eta prozedurak betez sinestamendua lortu duen pertsona edo erakunde oro.
· Eginkizunak: Egiaztatzaileen eginkizuna izango da 761/2001 Erregelamenduak gai hauetan ezartzen dituen eskakizunak betetzen direnetz egiaztatzea (eta, egiaztatu ere, Estatu kideek arauzko xedapenak nola betetzen diren edo ez diren gainbegiratzeko dituzten ahalmenen kalterik gabe): ingurumen-politika eta -egitasmoa; ingurumenaren ebaluazioa; ingurumena ikuskatzeko prozedurak eta ingurumenari buruzko adierazpenak; ingurumenari buruzko adierazpenetan aipatzen diren datuen eta informazioen fidagarritasuna; adierazpen horietan nola aipatzen diren dena delako erakunde horren jarduerekin zerikusia duten eta ingurumenaren aldetik garrantzia duten gaiak [eginkizun horiek guztiak hemen bezalatsu aipatzen dira 761/2001 (EE) Erregelamenduaren V. Eranskineko 5.4 puntuan]
· Ingurumen-egiaztatzaileek sinestamendua eduki behar dute, Estatu kide bakoitzak ezarritako sistemaren arabera lortuta.
·  Ingurumen-egiaztatzaileen araubidea eta sinestamendu-erakundeen araubidea ezartzeko eskumen-tituluak:
· Ingurumenaren arloan kokatzen du; KAk honela zedarritu du ingurumenaren kontzeptua: Karen 102/1995 epaian, ekainaren 26koan, honela dio (7OJ): ingurumena –hemen deskribatu dugun eran ulertua– sortu zen arrisku pean dagoen errealitate baten osagai askotarikoak berriro bateratzeko kontzeptu gisa. Eta kontzeptu hori horrela sortu ez balitz, ezinezkoa izango zen arrazoi teoriko, zientifiko edo filosofiko hutsengatik sortzea, eta, beraz, arrazoi juridiko hutsengatik ere ez. Zehazki esanda, aipatu dugu ingurumena babestea dela "babes emateko, laguntzeko, defendatzeko, sustatzeko eta gordetzeko eta zaintzeko ekintza bat, bai aitzintzearen bidezkoa bai jazartzearen bidezkoa; eta ekintza erasokorra ere izan daiteke, xedetzat arriskua eragoztea duena, bai eta, hala balegokio, pairatutako kaltea konpontzea eta are inguruaren ezaugarriak hobetzea ere, herritar guztiek ingurumenaz goza dezatela bermatzearren.
...bistan da ingurumena kudeatzeko eta ikuskatzeko Europako Erkidegoko sistemaren xedea dela jarduerek ingurumenean eta izaki bizidunengan eragiten dituzten kalteei eta gaitzei aitzintzeko neurriak hartzea, eta hor sartzen da inguru hori babestea lehenbiziko xedetzat duten alderdiak arautzea ere; KAren otsailaren 12ko 14/2004 epaian esaten zenez (10. OJ)), alderdi horiek “ingurumenaren” gaiari dagozkio, eta ez industria-sektorearen antolaketari edo industria-ekoizpeneko prozesuetan bete behar diren betebehar teknikoen arauketari.

KAk ezagutzen du «ingurumena» zeharkako arloa dela, eta ingurumenari dagozkion gaiak hain zailak eta alderdi anitzekoak izanik, zeharkako izaera hori erantsi dio arlo horretako eskumenei buruz Konstituzioak egiten duen eraketari; izan ere, ingurumenak beste gai batzuetan ere eragiten baitu, konstituzioak ezartzen duen eskumen-eskeman beste titulu batzuen pean sartuta dauden gaietan, alegia (EKaren 148.1 artikulua, 1, 3, 7, 8, 10 eta 11; gainera, ingurumena beti hartu behar da kontuan baliabide naturalen gainean eragina duten arloz arloko beste politika publiko batzuetan (KAren ekainaren 26ko 102/1996 epaia, 6. OJ; eta abenduaren 12ko 306/2000 epaia, 3. OJ).
· Ingurumena ezin da sartu “industria-segurtasunari” dagokion gaian, honako arrazoi hauengatik:
a) Europako Erkidegoko Erregelamenduak ezarri nahi zuen ingurumen-ikuskaritzako sistema ez dagoelako lotuta industria-instalazioen eta -guneen segurtasunarekin edo horietan gauzatzen diren prozesuen edo produktuen segurtasunarekin.
b) Ingurumena ikuskatzeko sistema aukerakoa da enpresentzat, eta, aldiz, industria-segurtasuneko arauak nahitaezkoak dira; eta, hortik, ezin da ondorio gisa atera ingurumena ikuskatzeko sistema bigarren mailako gai horren (industria-segurtasunaren) barrukoa dela.

· Ezin da, orobat, «industriaren» gaiaren barruan sartu. Aitzitik, honako kontu hauek sartu ditu KAk gai horren barruan: Industria-sektoreak antolatzeko eta industria- edo fabrikazio-prozesuak arautzeko xedea duten jarduerak (KAren 203/1992 epaia, azaroaren 26koa, 2. OJ; KAren 243/1994 epaia, uztailaren 21ekoa, 2. OJ; KAren 179/1998 epaia, irailaren 16koa, 3. OJ; KAren 190/2000 epaia, uztailaren 13koa, 6. OJ). 
Estatu osoan jardungo diren sinestamendu-erakundeak izendatzea (85/1996 EDaren 2. artikulua eta 2. xedapen gehigarria): (11. OJ)
· Lehenbizi ebatzi beharreko kontua da ea ikuskatze- eta kontrol-erakunde batek autonomia-erkidego batean baino gehiagotan jardutea nahikoa arrazoi ote den, berez, Estatuak beretzat gorde dezan baimena emateko ahalmena, zertan eta autonomia-erkidego guztiek betearazpen-eginkizunak beren gain hartuta dituzten gai batean. Ezezkoa da horri eman beharreko erantzuna. Erakunde horiek autonomia-erkidego baten lurraldea baino eremu handiagoan jardun behar dutenean, Estatuak, gai honetan dituen araugintza-eskumenen ondorioz, badu ahalmena, erakunde horiei baimena ematea zein autonomia-erkidegori dagokion zehazte aldera, lurraldearekiko zer lotura-puntu behar diren ezartzeko. Baina era bateko eta besteko eskumenen xede diren jarduerek horrelako lurralde-hedadura izatea (geroz eta maizago gertatzen da gaurko munduan) ez da aski arrazoi auzia eragin duen eskumen baten titulartasuna besterik gabe Estatuari eskualdatzeko.  Eta, KAren 329/1993 epaian esan bezala, titulartasun-eskualdaketa hori, zinez salbuespenezkoa baita, kasu hauetan baizik ezin da egin: edo eskumenaren xede den egitateak autonomia-erkidego baten lurraldea baino eremu zabalagoa hartzen duenean, eta, gainera, egitate horren gainean gauzatzekoa den jardun publikoa ezin zatitzeko modukoa denean (gainera, ezin zatitzeko moduko jarduna izanik ere, beharrezkoa da, orobat, jardun hori lankidetza- edo koordinazio-tresnen bitartez ere ezin gauzatzea, eta homogeneotasun bat behar izatea, eskumena titular bakarraren esku utziz –nahitaez Estatuaren esku utziz– baizik bermatu ezin den homogeneotasun bat); edo, bestela, autonomia-erkidego batzuen eta besteen interes kontrajarriak bateratzeko gaitasuna duen erakunde batera batera jo behar denean».( KAren 243/1994 epaia, uztailaren 21ekoa, 6. OJ).
· Autonomia-erkidegoen egintzek beren lurraldeen mugetatik kanpora ere ondorioak eragin ahal izatea ezin da izan autonomia-erkidego horiei dagozkien ahalmenak kentzeko arrazoi; haiei jarduteko ahalmen oro kentzea izango litzateke hori, ez besterik. Hain zuzen ere, behin eta berriro esan dugunez, [epai guztien artean bat, erakusgarri, KAren 126/2002 epaia, maiatzaren 20koa, 9.a OJ)] autonomia-erkidegoen arauen eta egintzen eraginkortasunak beti ditu mugak lurraldearen aldetik; baina horrek ez du esan nahi, inolaz ere, Estatuaren lurraldeko beste leku batzuetan ere ondorioak eragin ditzaketen erabakiak hartzea galarazita dutenik, beti ere erabakiok beren eskumenak egikarituz hartzen badituzte. 
·  Sinestamendu-erakunde bat izendatzeko betearazpen-eskumena Estatuak bere gain hartzea zuritzeko orduan, ez du garrantzirik Estatuaren Abokatuak adierazitako kezkak, autonomia-erkidegoek izendatutako erakundeek egin dezaketen sinestamenduak Europako Batasunaren eremuan eragina izan dezakeela-eta agertu duen kezkak, alegia. Lehen ere esan dugu ezen, Europako Erkidegoko araudia betearazteko orduan, eskumenak Estatuaren eta autonomia-erkidegoen artean banatzeari buruz Konstituzioan eta estatutuetan ezarritako irizpideei jarraitu behar zaiela beti; izan ere, KAren 21/1999 epaian (otsailaren 25ekoa), 10. OJan adierazi bezala, Espainia EEEn sartu izanak eta horren ondorioz Europako Erkidegoko zuzenbide eratorriaren arauak Espainiako ordenamendu juridikora aldatu izanak ez ditu aldarazten eskumenak banatzeko konstituzio-arauak.
·  KAren 21/1999 epaian, onartu genuen ugalketarako basogintza-materilen ziurtagiri ofizialak ematea autonomia-erkidegoei zegokiela, betarazpen-jarduera bat zelako, eta material horiek kanpoko merkataritzarako izateak ez zuela hori aldatzen.

·  KAren 21/1999 epaian bezalaxe, oraingo kasu honetan ere, sinestamendu-erakundeak izendatzea (ingurumen-egiaztatzaileei sinestamendua ematea da beren eginkizuna) autonomia-erkidegoei dagokie, eta ez Estatuari, nahiz eta beren jarduerak, ondoren, Europako Erkidegoaren eremuan ere eragina izan. 
· Azkenik, Estatuko Abokatuaren beste irizpide hau ere baztertzekoa da: haren ustean, Estatuak sinestamendu-erakundeak izendatzen dituenean parametro tekniko bat ezartzen du, autonomia-erkidegoek beren izendapenetan jarraitu beharrekoa. Estatuak, ordea, parametro tekniko hori ezartzeko ez du behar betearazpen-eginkizunen erreserbarik, aski baitu legegintza-ahalmena erabiltzea. Izan ere, Estatuak ahalmen zabala du araugintzarako, eta badu ahalmen horren bidez sinestamendu-erakundeek eduki behar dituzten ezaugarriak ezartzea, haien beregaintasuna, neutraltasuna eta kaudimena bermatzearren; orobat ezar ditzake  ingurumen-egiaztatzaileek sinestamendua lortzeko bete behar dituzten baldintzak, Europako Erkidegoko arauetan aurreikusitako irizpide guztiekin bat etorriz. 
RODRIGUEZ-ZAPATA PEREZ-EK EMANDAKO BOTO PARTIKULARRA:

Ez dator bat epaiak emandako erabakiarekin eta, bere iritziz, kontua, funtsean, Europako Erkidegoko zuzenbidea aplikatzeko egintza bat denez gero, Estatuari betearazpen-eskumen gutxieneko bat esleitu beharko zitzaiokeen, guztientzako parametro tekniko bat eta eredu bat (ENAC bera) ezartzeko beharrarengatik, Europako Erkidegoko zuzentaraua betetzen duten sinestamendu-erakundeen eredu bat ezartzeagatik, alegia.
� � HYPERLINK "http://europa.eu.int/servlet/portail/RenderServlet?search=DocNumber&lg=en&nb_docs=25&domain=Legislation&coll=&in_force=NO&an_doc=2001&nu_doc=761&type_doc=Legislation" ��761/2001 (EE) Erregelamendua�: bi erakunde bereizi behar dira, Erregelamenduaren arabera: ingurumen-egiaztatzaileak (verificador ambiental-environmental verifier) eta sinestamendu-erakundeak (organismo de acreditación/accreditation body ).


� Doktrina horri dagokionez, garrantzi berezia du nola hartzen duten parte autonomia-erkidegoek Europako Erkidegoko zuzenbidearen goranzko aldian, hau da, Europako Erkidegoko arauak egiteko prozeduran.

